
Kajian ini bertujuan untuk membangun serta mengesahkan instrumen dan model 

Kompetensi Rekaan Fesyen Pakaian (KReFP).  Kajian ini mengandungi fasa mereka 

bentuk, pembinaan dan pengesahan.  Fasa mereka bentuk menggunakan kaedah 

kualitatif yang merangkumi analisis dokumen, temu bual individu bersama tujuh 

orang pakar industri dalam bidang fesyen pakaian dan temu bual kumpulan berfokus 

bersama 16 orang tenaga pengajar di Institut Latihan Kemahiran (ILK) yang 

mengajar dalam bidang fesyen pakaian.  Fasa pembinaan pula melibatkan proses 

membina item-item KReFP berdasarkan kepada jadual spesifikasi instrumen (JSI).  

Empat orang pakar dirujuk bagi tujuan pengesahan kandungan untuk setiap item.  

Persetujuan di antara mereka menyokong kesahan kandungan instrumen.  Kesahan 

muka diperoleh apabila responden mendapati bahawa instrumen mengukur 

kompetensi pengetahuan dan kemahiran.  Fasa pengesahan pula melalui kajian rintis 

yang telah dijalankan sebanyak dua kali ke atas 210 orang tenaga pengajar di ILK 

dengan menggunakan instrumen KReFP yang mengandungi 143 item pengetahuan 

dan 97 item kemahiran.  Dapatan kajian rintis mendapati sebanyak 58 item 

pengetahuan dan 25 item kemahiran telah diasingkan. 

 

Fasa pengesahan terakhir melibatkan seramai 330 orang tenaga pengajar di ILK yang 

dipilih secara rawak mudah.  Instrumen KReFP yang digunakan mengandungi 157 

item yang terbahagi kepada dua set pentaksiran iaitu 85 item pengetahuan dan 72 

item kemahiran.  Konstruk pengetahuan diukur dari aspek rekaan, pembinaan 

pakaian, pemilihan pakaian, penjagaan pakaian dan penilaian tekstil.  Konstruk 

kemahiran pula diukur dari aspek mereka bentuk, melakar pola, menjahit, komputer, 

kreatif dan perdagangan. Perisian SPSS versi 21.0, Winsteps versi 3.72.3 dan AMOS 

versi 20 digunakan bagi menganalisis data. 

 

Dapatan daripada analisis menggunakan kaedah model pengukuran Rasch 

menunjukkan kebolehpercayaan responden dan item bagi konstruk pengetahuan 

adalah 0.84/0.99 dan konstruk kemahiran adalah 0.98/0.99.  Hasil pemeriksaan item 

menunjukkan daripada 157 item, 110 item (54 item pengetahuan dan 56 item 

kemahiran) dikesan berfungsi dengan baik.  Terdapat 31 item pengetahuan dan 16 

item kemahiran dikesan misfit.  Dapatan kajian juga menunjukkan instrumen KReFP 

memenuhi indeks unidimensi.  Kajian perbandingan menunjukkan ukuran kebolehan 

responden untuk menjawab item pengetahuan adalah lebih rendah berbanding 

dengan ukuran kesukaran item, manakala ukuran kebolehan responden untuk 

menjawab item kemahiran adalah lebih tinggi berbanding ukuran kesukaran item.  

Analisis model pengukuran dalam analisis faktor konfirmatori (CFA) telah 

digunakan untuk bagi tujuan pengesahan model.  Pemeriksaan model pengukuran 

dalam CFA telah menunjukkan bahawa instrumen kompetensi ReFP mempunyai 

kesahan konvergen dan kesahan diskriminan yang baik, boleh diterima dan fit 

dengan model.  Secara keseluruhan, berdasarkan keputusan daripada kesemua ujian, 

instrumen ini telah dibuktikan sebagai instrumen yang baik.  Pengkaji berkeyakinan 

bahawa instrumen KReFP telah melepasi piawaian psikometrik dan boleh digunakan 

di ILK dengan mengekalkan 53 item pengetahuan dan 34 item kemahiran. 

This study aims to develop and validate the instrument and model of Clothing 

Fashion Design Competency (CFaDC), which contains design, construction and 

validation phases.  The design phase used qualitative methods, which covers 

document analysis, individual interviews with seven fashion industry experts and 

focus group interviews with 16 instructors at Skills Training Institute (STI) who were 

teaching in the field of fashion clothing.  On the other hand, the construction phase 

involved the process of developing items for CFaDC based on the Instrument 

Specification Table (JSI).  Four experts have been consulted to verify the contents of 

each item.  The agreement between them have supported the content validity of the 

instrument.  Face validity was obtained when respondents found that the instrument 

measured the competencies of knowledge and skills.  During the validation phase, 

pilot studies were conducted twice among 210 instructors in STI using CFaDC 

instrument that contained 143 knowledge items and 97 skills items.  Results of the 

pilot study found that a total of 58 knowledge items and 25 skills items were 

removed. 

 

The final validation phase involved 330 instructors from STI who were randomly 

selected. CFaDC instrument that was used contained 157 items divided into two 

assessment sets; 85 knowledge items and 72 skills items.  The knowledge constructs 

were measured in terms of design, clothing construction, clothing selection, clothing 

care and evaluation of textile.  Meanwhile, the skills constructs were measured in 

terms of designing, pattern drawing, sewing, computer, creativity and commerce.  

SPSS version 21.0, Winsteps version 3.72.3 and AMOS version 20 were utilized to 

analyze the data. 

 

The results from the analysis using Rasch measurement model showed the reliability 

of respondents, whereas the items for knowledge constructs were 0.84/0.99 while 

skills constructs were 0.98/0.99.  The findings of the item showed that out of 157 

items, 110 items (54 knowledge items and 56 skills items) were observed to function 

properly.  A total of 31 knowledge items and 16 skills items were determined as 

misfit.  The results also showed that CFaDC instruments met the unidimensional 

index.  The comparison study showed that the measure for respondents ability to 

answer knowledge items was lower compared to the measure for items difficulty, 

while the measure for respondents ability to answer skills items was higher compared 

to the measure of items difficulty.  The analysis for the measurement model in 

confirmatory factor analysis (CFA) was used for the purpose of validating the model.  

A closer look on the measurement model in CFA showed that the instrument 

competency CFaDC had good and acceptable convergent validity and discriminant 

validity, and also fit with the model.  Overall, based on the results of all analyses, the 

instrument has been proven as a good instrument.  The researcher believed that 

CFaDC instrument has passed the psychometric standard and can be used in STI by 

maintaining 53 knowledge items and 34 skills items. 

BAB 1 

PENDAHULUAN 

 

1.1      Pengenalan 

 

Bab ini menerangkan tentang latar belakang kajian, pernyataan masalah, objektif 

kajian, persoalan kajian, kepentingan kajian, skop dan limitasi kajian, dan diakhiri 

dengan definisi operasional.  

 

1.2      Latar Belakang Kajian 

 

Matlamat program yang ditawarkan di PTV (Pendidikan Teknik dan Vokasional) 

adalah bertujuan untuk membekal serta mempersiapkan pelajar dalam bidang 

teknikal vokasional. Selain itu bagi melahirkan pelajar yang dikatakan kompeten dan 

boleh berdaya saing, mempunyai nilai kebolehpasaran di samping berupaya untuk 

terus memajukan diri mereka dengan kemahiran terkini yang dapat memenuhi 

keperluan tenaga untuk industri Negara (Hamzah, 2009; Marohaini, 2006; Abd. 

Rahim, 2006).  Oleh yang demikian sistem pendidikan, program latihan dan 

kurikulum di institusi-institusi pendidikan seharusnya mempersiapkan pelajar bagi 

memenuhi perubahan teknologi, keperluan pengetahuan dan teknikal dalam industri 

semasa (Clayton & Blom, 2008; Yu & Jin, 2005; Habib & Megat Ahmad 

Kamaluddin, 2007; Hiyang & Nor Hazwin, 2010; Mouzakitis, 2010; Vipeesh & 

Shajan, 2010).   

 

Tujuan utama pembangunan sumber guna tenaga teknikal, menerusi pendekatan PTV 

adalah untuk mengilap potensi serta bakat dalam kompetensi kemahiran teknikal 

yang dimiliki sumber tenaga teknikal bagi menjamin Malaysia memperoleh nilai 

pasaran kerja yang lebih kompetitif di masa hadapan dan boleh dipasarkan (RMK ke-

10, 2011-2015; Kahirol & Nor Liza, 2007).  Di samping itu juga, kompetensi yang 

diaplikasikan di dalam PTV seharusnya boleh melahirkan sumber tenaga teknikal 

yang bukan sahaja berkualiti dan mahir tetapi juga mempunyai nilai kompeten yang 

tinggi dalam bidang teknikal (Rojewski, 2002).  

 

Oleh yang demikian, kompetensi memainkan peranan penting dalam segenap 

lapangan pekerjaan masa kini.  Ia terbukti mampu memberikan impak yang positif 

kepada para pekerja terutama dalam institusi pendidikan yang mempunyai hubungan 

yang berkaitan dengan kemahiran yang diperlukan di tempat kerja (Mulder, 2001; 

Palan, 2003; Lai & Lo, 2008).  Justeru itu, adalah digalakkan setiap tenaga pengajar 

yang berkhidmat di institusi PTV terdiri dari kalangan kakitangan industri yang 

berkemahiran, berpengetahuan berkenaan teknologi terkini dan berpengalaman 

dalam bidang industri.  Ini secara tidak langsung akan membekalkan latihan yang 

relevan dan seterusnya boleh meningkatkan nilai kebolehpasaran pelatih (Mitkovska 

& Hristovska, 2011; Misra, 2011; RMK-10). Justeru itu, untuk menjadi seorang 

pendidik yang dapat melaksanakan proses pengajaran yang berkesan dan 

menyampaikan pengajaran mengikut standard akademik, mereka perlu menguasai 

pelbagai tahap kompetensi (Pickard, 2004; Davis, 2010; Wheelahan & Moodie, 

2010).  Dalam konteks pelaksanaan program pendidikan dan latihan vokasional, 

tenaga pengajar perlu berperanan sebagai seorang pengajar yang kompeten dan 

efektif dalam menyampaikan pengajaran serta memudahkan pembelajaran pelajar.  

Tenaga pengajar dalam bidang PTV juga perlu mengusai tahap-tahap kompetensi 

tertentu yang telah diperakui oleh institusi swasta, kerajaan dan institusi latihan yang 

terlibat dalam pasaran pekerjaan (Jordi, 2009). 

 

Oleh yang demikian, untuk menjamin kualiti institusi PTV sekurang-kurangnya 

tenaga pengajar perlu mempunyai kelayakan minimum iaitu Sijil Tahap 3 (Ahmad 

Tajudin (2010) tetapi didapati sebanyak 51.1 peratus tenaga pengajar di ILK hanya 

mempunyai Sijil SKM pelbagai tahap, 11.1% pemegang Diploma dan hanya 28.3 

peratus berkelulusan Ijazah yang berkaitan.  Hal ini berbeza dengan institusi PTV di 

negara-negara lain yang mana TP sekurang-kurangnya perlu mempunyai Sijil Tahap 

4 atau Diploma atau Ijazah agar menyampaikan pengajaran yang lebih berkesan 

(Williams, 2010; Seddon, Penna & Dart, 2002; Robertson, 2008; Simons & Smith, 

2008).  

 

Hal ini menyebabkan kewibawaan dan keberkesanan prestasi kompetensi tenaga 

pengajar PTV mula dipersoalkan apabila terdapat beberapa kajian oleh Zinser dan 

Lawrenz (2004); Iftikhar, Fazalur, dan Muhamad (2010); Baqadir, Patrick dan Burns 

(2011) yang mendapati tenaga pengajar juga kurang pengalaman di industri, kurang 

mendapat peluang latihan di luar negara, kurang mengikuti perkembangan semasa, 

menggunakan kaedah pengajaran yang ketinggalan, kurang kerjasama institusi 

dengan pihak industri, tidak mengikuti had kemajuan teknologi, tiada latihan 

berasaskan industri dan kurang pengkajian dalam bidang teknikal.  Di samping itu 

juga, pendapat beberapa individu yang bergiat aktif dalam bidang fesyen mengatakan 

graduan lepasan institut pendidikan dan latihan kemahiran dianggap tidak dibekalkan 

dengan pengetahuan yang mencukupi, kemahiran dan kualiti peribadi agar boleh 

berkhidmat dalam pasaran industri fesyen dan pakaian (LeHew & Meyer, 2005; 

Chida & Brown, 2011).  

 

Justeru itu, bagi memperoleh tenaga pengajar yang kompeten dan memiliki 

kompetensi-kompetensi yang diperlukan, pembinaan instrumen Kompetensi Rekaan 

Fesyen Pakaian (KReFP) yang mempunyai kesahan dan kebolehpercayaan yang 

tinggi bagi mengukur tahap kompetensi tenaga pengajar perlu dijalankan.  

Pembinaan instrumen KReFP ini haruslah sesuai, stabil, terkini dan mantap.  Aspek 

yang disebutkan tadi adalah penting supaya boleh dijadikan panduan kepada tenaga 

pengajar agar dapat menyampaikan pengajaran yang berkesan serta selari dengan 

standard (Lee, 2002; Davis, 2010).  Ini bertujuan untuk mempersiapkan pelajar untuk 

menceburkan diri dalam kerjaya di industri pakaian selepas menamatkan pengajian.  

Selain itu, adalah diharapkan ia dapat menyumbang kepada pembangunan kurikulum 

ReFP yang relevan dan mengikut acuan semasa serta bersifat lebih global bagi 

persediaan pelajar untuk kerjaya dalam industri fesyen (Yu & Jin, 2005; Karpoval, 

Jacobs, Lee & Andrew, 2011).    

 

Terhasilnya instrumen KReFP ini akan membolehkan bakal graduan menilai tahap 

kompetensi mereka agar bersedia menghadapi permintaan dan keperluan kompetensi 

dalam industri yang terus berubah dan membolehkan mereka mendapat pekerjaan.  

Selain itu, dengan terhasilnya instrumen KReFP yang stabil dan mantap, ia juga akan 

dapat digunakan untuk persediaan program ReFP, persediaan bakal guru-guru ReFP 

dan bakal-bakal graduan.  Oleh itu, semua pihak yang terlibat dalam penstrukturan, 

perancangan program, dan penyediaan tenaga pengajar perlu memastikan agar 

kompetensi ReFP ini selaras dengan pandangan dan pendapat industri mahupun para 

tenaga pengajar (Landgren & Pasricha, 2011).  Justeru itu, memandangkan aspek 

KReFP ini tidak kurang penting pada abad ke-21 kini maka, kajian ini banyak 

merujuk kepada pakar-pakar industri fesyen, tenaga pengajar, dokumen NOSS dan 

kajian-kajian terdahulu berkenaan dengan proses pembangunan instrumen KReFP 

ini.  

 

1.3      Pernyataan Masalah 

 

Kompetensi tenaga pengajar ReFP yang sepadan dan berkesan dapat membantu 

menyediakan dan melaksanakan program pendidikan dan latihan ReFP yang relevan 

dengan keperluan pasaran bagi melahirkan tenaga kerja yang kompeten dalam 

perkembangan industri fesyen dan pakaian (Pate, Trautmann, Torntore, & Walters, 

2003; Davis, 2010).  Ini juga dapat menyokong pengusaha dan penggiat bidang ReFP 

daripada belenggu masalah semasa yang dihadapi dalam industri fesyen dan pakaian 

berkaitan aspek memperoleh tenaga kerja yang kompeten dan berbakat.  Kompetensi 

dapat menjadi penyumbang kepada prestasi kerja dan seterusnya produktiviti 

organisasi yang akan memberi penghasilan bermakna kepada budaya, ekonomi dan 

sosial sesebuah masyarakat (Boyatzis, 1982; Palan, 2003; Gangani, McLean & 

Braden, 2006; Vanthanophas & Ngam, 2007; Mulder, Weigel & Collins, 2007; 

Sachs, 2011).  

 

Walaupun terdapat pelbagai instrumen sedia ada daripada luar negara yang telah 

dibina, namun didapati tidak ada satu pun instrumen yang mengukur kesemua 

komponen KReFP.  Malahan, semua instrumen tersebut telah wujud terlalu lama, 

tidak diperbaharui dan tidak mengukur kompetensi secara komprehensif di mana 

tidak sesuai digunakan di ILK di Malaysia.  Sebagai contoh instrumen Wardrobe 

planning (Manire, 1948), Clothing placement test (Witt, 1961), Hem construction 

test (Lochoof, 1969), Basic clothing construction competencies test (Stufflebean, 

1982), dan Clothing care on stain removal test (Aderson, 1973).  Tambahan pula, 

masih belum ada instrumen KReFP yang standard dalam konteks Malaysia yang 

telah dibina untuk mengukur tahap kompetensi tenaga pengajar di ILK yang meliputi 

pentaksiran pengetahuan dan kemahiran. 

 

Oleh yang demikian, instrumen KReFP yang mantap, terkini, mempunyai kesahan 

dan kebolehpercayaan yang tinggi boleh menjadi peramal untuk meningkatkan 

kualiti pengajaran dan pembangunan tenaga pengajar ReFP di ILK.  Secara tidak 

langsung dengan adanya instrumen KReFP ini boleh menambahbaik kepada 

kandungan kompetensi yang masih boleh diperhalusi dan diterokai untuk mengukur 

tahap kompetensi tenaga pengajar di ILK.  Di samping itu, penerokaan seperti ini 

juga membuka peluang untuk memperkayakan model KReFP.  Berdasarkan sorotan 

kajian lepas, didapati terdapat pelbagai pendapat yang berbeza diketengahkan 

mengenai model kompetensi dan tiada satu model yang tepat boleh digunakan 

sebagai standard kerana setiap model kompetensi adalah berbeza mengikut disiplin 

(National Standards for Family and Consumer Sciences (NASAFACS), 2008-2018); 

Kentucky Occupational Skill Standards, 2011; Family and Consumer Science, 2010).  

Dalam konteks penyampaian pengajaran, tahap pengamalan kompetensi yang 

distandardkan merupakan antara faktor yang mempengaruhi prestasi dalam 

penyampaian pengajaran dan persediaan bakal pendidik serta penghasilan pelajar 

yang diharapkan (Lee, 2002; Fox, Stewart & Erickson, 2008; Fox, 2009; Davis, 

2010).  

 

Oleh itu, kajian tentang pembangunan dan pengesahan instrumen serta model KReFP 

ini perlu dijalankan agar dapat diguna pakai di semua ILK dan secara tidak langsung 

akan dapat mempertingkatkan tahap kompetensi tenaga pengajar sedia ada dalam 

memastikan keberkesanan penyampaian pembelajaran ReFP agar dapat melahirkan 

tenaga kerja mahir dan separa mahir bagi memenuhi keperluan pasaran industri. 

 

1.4      Objektif  Kajian 

 

Kajian ini adalah bertujuan membangun dan mengesahkan instrumen KReFP. 

Kompetensi yang diukur adalah kompetensi kemahiran dan pengetahuan. Objektif 

khusus kajian ini adalah seperti berikut: 

 

1) Membangunkan instrumen KReFP.  

2) Menentukan kesahan dan kebolehpercayaan instrumen KReFP. 

i)    Menguji kebolehpercayaan dan indeks pengasingan item responden. 

ii)   Menentu dan mengesan polariti item KReFP. 

iii)  Mengesan kesesuaian item KReFP. 

iv)  Menentu dan mengesan aras kesukaran item dan kebolehan responden. 

v)   Mengesan kefungsian item mengukur konstruk tunggal bersifat 

unidimensi. 

vi)  Mengetahui penggunaan struktur kategori pengukuran kemahiran KReFP. 

 

3) Mengesahkan model pengukuran KReFP. 

1.5      Persoalan Kajian 

 

Pengkaji membentuk soalan-soalan kajian untuk menjawab permasalahan dan tujuan 

kajian. 

 

1) Membangunkan instrumen KReFP.  

i. Apakah konstruk KReFP? 

ii. Apakah subkonstruk dan item-item KReFP? 

 

2) Menentukan kesahan dan kebolehpercayaan instrumen KReFP. 

i) Menguji kebolehpercayaan dan indeks pengasingan item responden. 

a) Apakah indeks kebolehpercayaan item dan responden? 

b) Apakah indeks pengasingan item dan responden? 

 

ii) Menentu dan mengesan polariti item KReFP. 

a) Sejauh manakah item bergerak pada satu arah untuk mentafsir 

konstruk? 

b) Sejauh manakah item menyumbang ke arah konstruk yang diukur? 

 

iii) Mengesan kesesuaian item KReFP. 

a)        Sejauh manakah item fit dengan model pengukuran? 

 

iv) Menentu dan mengesan aras kesukaran item dan kebolehan responden. 

a) Apakah aras ukuran kesukaran item? 

b) Apakah aras ukuran kebolehan responden? 

c) Apakah tahap kesukaran item menepati kebolehan responden? 

 

v) Mengesan kefungsian item mengukur konstruk tunggal bersifat 

unidimensi. 

a) Adakah item bersifat unidimensi? 

b) Adakah item mengukur konstruk tunggal secara bermakna? 

 

vi) Mengetahui penggunaan struktur kategori pengukuran kemahiran KReFP. 

a)      Apakah kefungsian skala pengukuran yang digunakan? 

 

3) Adakah Instrumen Kompetensi Rekaan Fesyen Pakaian (KReFP) dapat 

dijelaskan oleh 11 subkonstruk? 

 

1.6      Kepentingan Kajian 

 

Kajian untuk pembangunan dan mengesahkan instrumen KReFP ini perlu jalankan 

agar tenaga pengajar dapat mengamalkan dan mempertingkatkan amalan prestasi 

kompetensi pengajaran mereka ke arah yang lebih baik berdasarkan standard yang 

telah ditetapkan.  Standard kompetensi ReFP yang tepat dan, mantap perlulah 

mengambil kira pandangan pakar-pakar industri, tenaga pengajar dan juga kehendak 

semasa pasaran.  Pengkaji mendapati terdapat kajian-kajian daripada luar negara 

yang telah membangun dan mengesahkan instrumen kompetensi yang mengukur 

aspek kemahiran dan pengetahuan dalam ReFP secara berasingan.  Instrumen 

tersebut juga hanya mengukur tahap kompetensi dalam kalangan pelajar sahaja dan 

tidak mengukur kompetensi dalam kalangan tenaga pengajar mahupun guru. 

Instrumen yang sah, boleh dipercayai, dan mantap boleh digunakan untuk mengukur 

tahap kompetensi tenaga pengajar bukan sahaja di ILK malah boleh digunakan untuk 

memilih tenaga pengajar baru.  

 

1.6.1 Kepentingan KPT/JPK/ILK/IPG 

 

Hasil dari kajian ini akan dapat menunjukkan ke arah kemantapan kompetensi sedia 

ada untuk program ReFP agar diperbaharui dan selari dengan keperluan industri 

pakaian masa kini.  Maklum balas daripada pakar dalam bidang industri pakaian ini 

akan dapat digunakan oleh penggubal kurikulum dan untuk penambah-baikan dalam 

semua bidang rekaan.  Selain itu, dengan terhasilnya kompetensi yang mantap, ianya 

boleh digunakan untuk menyelaras pelbagai jenis kurikulum yang memenuhi 

piawaian minimum dan selaras dengan keperluan pasaran masa kini, serta pada masa 

akan datang, sama ada di peringkat tempatan dan juga antarabangsa. Dapatan kajian 

diharapkan dapat menyumbang kepada persediaan program ReFP guru-guru, 

pendidik dan tenaga pengajar di sekolah, ILK serta IPG dengan mengubahsuai 

kompetensi yang sedia ada dalam kurikulum.  Selain itu, hasil kajian ini akan 

memberi sumbangan kepada Bahagian Pendidikan Guru (BPG) dan institusi-institusi 

pengajian awam dan Bahagian Pendidikan Teknik dan Vokasional (BPTV) yang 

berkaitan untuk merancang program latihan yang sesuai, memenuhi keperluan tenaga 

pengajar dan guru-guru yang terlibat dalam program ReFP.  Kajian ini juga akan 

dapat digunakan sebagai alat bagi memantapkan standard kebangsaan bagi KReFP 

dalam profesion fesyen di ILK, Institut Pendidikan Guru (IPG) dan sekolah-sekolah 

di Malaysia. 

 

Hasil kajian juga boleh membantu pihak institusi PTV iaitu di bahagian pengurusan 

pembangunan staf agar dapat mengalak, membantu dan memberi bimbingan kepada 

tenaga pengajar dalam mempertingkatkan prestasi kerja mereka.  Program 

perkembangan profesional yang telah dan sedang dikuti oleh tenaga pengajar boleh 

memberikan maklumat untuk membentuk atau merangka aktiviti-aktiviti yang 

bersesuaian.  Ini adalah kerana keperluan kemahiran dan pengetahuan berkait rapat 

dengan perkembangan profesional yang diperlukan oleh tenaga pengajar bagi 

meningkatkan kecemerlangan dalam pengajaran dan pembelajaran akan dapat di 

kenal pasti daripada hasil kajian. 

 

1.6.2 Kepentingan kepada Industri 

 

Bagi pihak industri pula, dapatan kajian diharapkan dapat dijadikan garis panduan 

mengenai kompetensi kemahiran dan pengetahuan yang perlu diaplikasikan oleh 



© C
OPYRIG

HT U
PM

7 

 

tenaga pengajar dalam program ReFP.  Oleh itu, boleh membantu majikan untuk 

merangka pelbagai bentuk latihan bagi menambah kemahiran agar dapat 

mempertingkatkan tahap prestasi dan kompetensi tenaga kerja mereka.  Hubungan 

yang dijalinkan melalui kerjasama pihak industri dan institusi pendidikan dan latihan 

akan dapat membekalkan bakal pekerja yang lebih berkemahiran kepada pihak 

majikan.  Oleh yang demikian, sekiranya kemahiran dan pengetahuan yang diterima 

oleh pelajar bertepatan dengan kehendak majikan, ini akan dapat mengurangkan kos 

syarikat untuk melatih pekerja-pekerja baru.  

 

Hasil kajian juga dijangka akan memberi manfaat kepada bakal-bakal pekerja baru 

yang akan melibatkan diri dalam bidang pekerjaan supaya boleh membanding dan 

menilai kompetensi yang diingini oleh majikan, selain dapat dijadikan panduan oleh 

individu sebelum mereka menceburi bidang pekerjaan dalam rekaan. Adalah 

diharapkan maklumat yang dibekalkan boleh membantu bakal-bakal pekerja baru 

untuk memperoleh pekerjaan dengan lebih mudah dan mendapat ganjaran yang 

setimpal dengan kompetensi yang dimiliki.  Hasil dapatan kajian juga boleh memberi 

sumbangan kepada penghasilan idea-idea, pemahaman berkenaan konsep-konsep dan 

juga pengembangan dalam bidang ilmu yang berhubung kait dengan bidang teknikal 

yang diperlukan dalam bidang pekerjaan kini.  Kemahiran tersebut bukan sahaja 

bersifat local tetapi juga bersifat global.  

 

 

1.6.3 Kepentingan kepada Sektor Ekonomi Negara dan Masyarakat 

 

Dengan adanya tenaga pengajar yang kompeten, ini akan dapat menghasilkan bakal-

bakal graduan yang juga mempunyai kompetensi yang sesuai dengan bidang yang 

diceburi dan secara tidak langsung akan dapat menambahkan bilangan tenaga kerja 

mahir di negara ini.  Penambahan tenaga kerja mahir dapat mengurangkan 

kebergantungan kepada tenaga kerja asing dari luar dan secara tidak langsung akan 

dapat meningkatkan sektor ekonomi negara pada masa hadapan.  Dapatan kajian juga 

diharapkan dapat dijadikan draf untuk menerbitkan sebuah buku mengenai cara 

untuk memperkembangkan seni ReFP sebagai satu kurikulum.  Buku ini 

menerangkan berkenaan KReFP yang dipilih, kelebihan mengajar ReFP dan amalan 

terbaik untuk pengajaran kompetensi. Buku kurikulum ReFP juga boleh 

mencadangkan bagaimana amalan terbaik yang boleh menyumbang kepada kejayaan 

kerjaya pelajar.  Hasil dapatan juga boleh menyumbang kepada terhasilnya profil 

komponen kompetensi dalam memperkembangkan standard kebangsaan untuk 

bidang dan profesion ReFP. 

 

1.6.4 Kepentingan kepada Tenaga Pengajar dan Guru-guru 

 

Maklumat yang diperoleh juga dapat memberikan panduan dan maklumat kepada 

tenaga pengajar ReFP supaya dapat mempersiapkan diri dengan kompetensi yang 

selaras dengan keperluan semasa agar dapat disampaikan kepada pelajar-pelajar 

ReFP.  Ini bertujuan untuk mempersiapkan pelajar untuk menceburkan diri dalam 

kerjaya di industri pakaian selepas menamatkan pengajian.  Maklum balas secara 

terus menerus kepada penggubal kurikulum sangat diperlukan agar tenaga pengajar 

mendapat maklumat dan perkembangan terkini mengikut pasaran industri pakaian.  

Kajian ini bukan sahaja untuk mengenal pasti kepakaran atau kemahiran semasa 

yang diperlukan tetapi juga untuk mengenal pasti masalah atau isu yang mungkin 

akan dihadapi oleh industri pakaian pada masa hadapan.  Kajian akan membolehkan 

tenaga pengajar mahupun pelajar agar dapat bersedia untuk menghadapi permintaan 

industri yang terus berubah dan membolehkan mereka mendapat pekerjaan jika hasil 

kajian diterapkan dengan program kurikulum yang sesuai.  

 

1.7      Skop dan Limitasi Kajian 

 

Kajian ini adalah terhad kepada pakar dalam industri pakaian pelbagai bidang di 

sekitar Kuala Lumpur dan Selangor sahaja memandangkan perkembangan fesyen 

lebih banyak tertumpu di kawasan ini.  Tenaga pengajar adalah daripada ILK Awam 

dan Pusat Pentauliahan di bawah penyeliaan Kementerian Pengajian Tinggi (KPT), 

Jabatan Pembangunan Kemahiran (JPK) dan Kementerian Sumber Manusia (KSM).  

Tenaga pengajar yang dipilih mempunyai latar belakang pendidikan dan latihan 

dalam ReFP serta mengajar dalam bidang ini.  Bilangan mereka yang kecil ini 

menghadkan bilangan pemilihan sampel kajian.  Selain itu, bilangan tenaga pengajar 

wanita lebih ramai berbanding lelaki memadangkan senario dalam profesion 

perguruan di Malaysia bagi bidang ini lebih diminati oleh wanita.  Aspek yang paling 

penting adalah kejujuran dan peruntukan masa responden untuk menjawab instrumen 

kajian, memandangkan pekerjaan mereka lebih memfokuskan kepada pengajaran 

secara hands-on dan kurang mengaplikasikan pengajaran dalam kuliah.  Justeru itu, 

tidak dapat dipastikan bahawa mereka boleh memberikan tumpuan yang serius untuk 

menjawab instrumen berbentuk pengetahuan yang mengukur tahap kognitif mereka. 

 

1.8      Batasan Kajian 

 

Terdapat empat fasa untuk menghasilkan instrumen KReFP ini dimana kajian ini 

melibatkan pakar-pakar industri pakaian di Malaysia dan tenaga pengajar khusus 

dalam bidang ReFP.  Oleh yang demikian, dapatan kajian yang berkaitan dengan 

pendapat, pandangan dan buah fikiran daripada industri perlu diinterpretasikan 

dengan teliti supaya dapat digeneralisasikan kepada semua majikan dalam industri 

fesyen pakaian.  Oleh itu, setiap fasa memerlukan masa yang agak panjang yang 

mana merangkumi proses untuk mereka bentuk, membina dan mengesahkan 

instrumen ini.  Instrumen yang dibina adalah untuk merangkumi aspek kompetensi 

pengetahuan dan kemahiran dalam KreFP sahaja. 

1.9      Definisi Operasional 

 

1.9.1    Kompetensi 

 

Kompetensi terdiri daripada kepentingan kemahiran, pengetahuan, sikap, dan tingkah 

laku yang diperlukan bagi keberkesanan melaksanakan tugasan dunia sebenar atau 

aktiviti.  Aktiviti-aktiviti ini mungkin berkaitan dengan sebarang domain kehidupan 

walaupun kompetensi biasanya dikaitkan dengan bidang pekerjaan dan kehidupan 

dalam persekitaran yang baru (Weddel, 2006);Boulter, Dalziel dan Hill (1996); Palan 

(2003).  Klein, Spector, Grabowski, dan de la Teja (2004) mendefinisikan 

kompetensi sebagai satu himpunan pengetahuan, kemahiran dan sikap yang saling 

berkaitan bagi membolehkan seseorang individu melaksanakan aktiviti-aktiviti 

berhubung dengan suatu pekerjaan atau fungsi tugas mengikut standard yang 

dijangkakan.  Manakala menurut Spencer dan Spencer (1993), takrif kompetensi 

ialah “satu kemahiran kerja spesifik yang diharapkan oleh majikan agar dimiliki oleh 

seseorang pekerja untuk membolehkan pekerja itu mendapat serta mengekalkan 

pekerjaannya”.  Berdasarkan definisi yang diberikan di atas, definisi operasional 

dalam kajian ini hanya memfokuskan kepada kompetensi kemahiran dan 

pengetahuan dalam bidang ReFP yang perlu dimiliki oleh tenaga pengajar atau guru-

guru yang mengajar dalam bidang ini.  Kompetensi ini perlu dimiliki agar mereka 

dapat mempertingkatkan tahap prestasi dalam pengajaran mereka. 

 

1.9.2    Kompetensi Rekaan Fesyen Pakaian (KReFP) 

 

KReFP adalah khusus kepada kemahiran serta pengetahuan yang diperlukan dalam 

bidang pembuatan dan pengeluaran produk fesyen pakaian (PPK, 2002; JPK, 2003). 

Individu yang ingin menceburkan diri dalam industri fesyen dan juga majikan 

memerlukan pekerja yang memiliki kedua-dua kompetensi ini.  Oleh itu, selaku 

tenaga pengajar yang menjadi pendidik dalam bidang ini mereka perlu kompeten 

untuk mencapai kecemerlangan dalam penyampaian pengajaran (Lee, 2002; Davis, 

2010; National Association of State Administrators of Family and Consumer Science, 

2008; National Standards for Family and Consumer Sciences (NASAFACS), 2008-

2018).  Komponen kompetensi ReFP dalam kajian ini adalah merujuk kepada 

National Occupation Skills Standard (NOSS) serta berasaskan kepada pendapat, 

pandangan, maklum balas daripada profesional daripada industri fesyen dan tenaga 

pengajar ReFP mengikut perspektif persekitaran di Malaysia. 

 

1.9.2.1 Kemahiran  

 

Kemahiran adalah kepakaran yang diperolehi seseorang individu dalam sesuatu 

bidang pekerjaan yang berbentuk teknikal.  Mahir adalah terlatih, pandai, cekap dan 

lancar dalam melaksanakan sesuatu tugas (Kamus Dewan Bahasa dan Pustaka, 

2004).  Senario di Malaysia mengenai keperluan kemahiran adalah berbeza-beza 

mengikut kerjaya dalam bidang ReFP.  Bagi mengukur kemahiran secara teoritikal 

mahu-pun praktikal, kajian ini merujuk kepada kompetensi kemahiran dalam bidang 

ReFP yang terkandung dalam NOSS iaitu kemahiran mereka, melakar pola, 

menjahit, komputer, kemahiran kreatif dan kemahiran perdagangan. 

 

1.9.2.2 Pengetahuan 

 

Pengetahuan guru adalah pengetahuan profesion yang menekankan pengetahuan 

umum berasaskan prinsip-prinsip pedagogi, kemahiran dan pengetahuan berkenaan 

subjek yang diajar (Grossman & Richert, 1988; Pickard, 2004).  Shulman (1986) 

pula menyatakan bahawa pengetahuan kandungan juga adalah berkenaan bidang 

pengetahuan guru tentang kandungan dalam sesuatu mata pelajaran.  Selain itu, 

pengetahuan berhubung dengan pengetahuan umum, kandungan, asas pedagogi, 

kurikulum, pedagogi kandungan, pengetahuan berkenaan murid, pengetahuan 

berkaitan kandungan pendidikan, kepentingan, nilai dan falsafah dan sejarah 

(Shulman, 1986). 

 

Pengetahuan boleh dipelajari di semua institusi pendidikan teknikal menerusi 

tutorial, pengajaran dalam kelas, kuliah, kerja kursus, projek, kajian kes, pengkajian 

dan latihan praktikum (Wesley & Bickel, 2005; Karpoval, Jacobs, Lee, & Andrew, 

2011).  Pengetahuan juga boleh diperolehi menerusi industri fesyen, melalui 

pendidikan, pengkajian dan pengalaman.  Selain itu, untuk memperoleh pengetahuan 

industri, beberapa institusi pendidikan menjalankan program kerjasama dan 

hubungan industri atau program work-study untuk membantu pelajar agar lebih 

memahami berkenaan fesyen dan industri (Rentenaar, Buckland, Leslie, & Mulne, 

2008; Karpoval, Jacobs, Lee, Andrew,  2011). Pengetahuan industri boleh juga 

diperolehi menerusi pengalaman bekerja semasa sedang belajar di institusi 

pendidikan (Southward & Burgess, 2003).  Oleh itu, kajian ini akan merujuk kepada 

pengetahuan dalam bidang ReFP yang terdapat dalam NOSS.  Kajian ini akan hanya 

memfokuskan pengetahuan dalam ReFP iaitu pengetahuan rekaan, pembinaan 

pakaian, pemilihan pakaian, penjagaan pakaian dan penilaian tekstil. 

 

1.9.3    Tenaga Pengajar 

 

Tenaga pengajar adalah seseorang yang menyampaikan pengajaran berasaskan 

kepada kepakaran dalam bidang tertentu.  Tenaga pengajar dalam kajian ini 

memfokuskan kepada individu yang mengajar bidang ReFP di ILK Awam dan Pusat 

Pentauliahan di Malaysia. ILK awam memberi gelaran tenaga pengajar kepada 

individu yang menyampaikan pengajaran manakala di Pusat-Pusat Pentauliahan, 

mereka dipanggil Pegawai Penilai (PP).  Selain daripada mempunyai salah satu Sijil, 

Diploma atau Ijazah dalam ReFP, mereka juga sekurang-kurangnya mempunyai 

SKM pelbagai tahap dan mempunyai sijil program Pegawai Latihan Vokasional 

(VTO) yang dikeluarkan oleh JPK atau Sijil Teknik Mengajar yang dianugerahkan 

oleh Pusat Latihan Pengajar dan Kemahiran Lanjutan (CIAST) berkuat kuasa pada 

tahun 2009.  

1.9.4    Program Rekaan Fesyen Pakaian (ReFP) 

 

Program Rekaan Fesyen Pakaian merupakan satu program yang ditawarkan di ILK 

Awam dan Pusat Pentauliahan di Malaysia.  Program boleh diikuti dengan sepenuh 

masa, separuh masa dan kursus jangka pendek.  Program ini memberikan 

pendedahan berkenaan pelbagai pengetahuan dan kemahiran tentang rekaan serta 

proses menghasilkan pakaian.  Program ini juga mendedahkan pelajar untuk 

menghasilkan rekaan pakaian yang mempunyai nilai komersial, mempunyai unsur 

kontemporari, asli, inovatif dan kreatif (PPK 2002; JPK, 2003; PPK, 2006; BPTV, 

2011).  Objektif utama program ini adalah untuk membekalkan tenaga kerja yang 

mahir dan separuh mahir yang berpengetahuan dan berkemahiran  di dalam bidang 

pembuatan, pengeluaran serta peka kepada perkembangan fesyen agar dapat 

menceburkan diri dalam bidang berkaitan, membuka perniagaan sendiri atau bekerja 

dalam industri pembuatan pakaian. Program ini membekalkan pelbagai kemahiran 

dan pengetahuan  

 

1.10     Rumusan Bab 

 

Secara keseluruhan, kajian ini membincangkan berkenaan latar belakang kajian, 

pernyataan masalah, objektif kajian, persoalan kajian, kepentingan kajian, batasan 

kajian dan definisi operasional.  Kompetensi memainkan peranan penting dalam 

bidang PTV.  Oleh itu, komponen kompetensi yang diguna pakai di ILK perlu 

sentiasa diselaraskan dengan keperluan industi, menjalani proses penambahbaikan 

dari masa ke semasa dan menjalinkan hubungan latihan dan pendidikan bersama 

industri.  Ini bertujuan supaya tenaga kerja mahupun penggubal kurikulum di ILK 

mendapat pendedahan terkini yang mana secara tidak langsung akan menghasilkan 

tenaga kerja yang kompeten untuk meningkatkan ekonomi negara. 

